
Gweithio mewn partneriaeth i 

hybu’r Gymraeg 
Gweithio gyda partneriaid i ddatblygu strategaeth effeithiol i 
hybu’r Gymraeg ar Ynys Môn.  

 

Rhagfyr 2024 

 

Cefndir 

Mae safonau’r Gymraeg yn ei gwneud yn ofynnol i awdurdodau lleol fabwysiadu a 
gweithredu strategaeth 5 mlynedd sy’n esbonio sut maen nhw’n bwriadu mynd ati i 
hybu’r Gymraeg ac i hwyluso defnyddio’r Gymraeg yn ehangach yn eu hardaloedd. 

Er mai dyletswydd ar Gyngor Sir Ynys Môn yw hwn, roedd y Cyngor yn teimlo bod gan 
nifer o’i partneriaid gyfle i gyfrannu at y strategaeth. 

Beth wnaeth ysgogi newid? 

Er bod Ynys Môn yn cael ei hystyried yn un o gadarnleoedd y Gymraeg, fel sawl ardal 
arall dangosodd Gyfrifiad 2021 bod y ganran o'r boblogaeth sy’n siarad Cymraeg wedi 
gostwng. Mae’r iaith yn parhau i wynebu heriau hanesyddol fel mudo, pobl ifanc yn 
symud allan o ardaloedd gwledig i chwilio am waith, a diffyg trosglwyddo’r iaith o un 
genhedlaeth i’r llall. 

Mae dylanwadu ar ddefnydd iaith pobl yn her sylweddol i un sefydliad ei gyflawni. Mae 
statws y Cyngor fel prif ddarparwr gwasanaethau a chyflogwr yr ardal yn golygu bod 
ganddo fwy o gyfle i wneud gwahaniaeth, er enghraifft drwy’r system addysg a’i bolisi 
iaith mewnol. Ond, i’r strategaeth weithio roedd angen perchnogaeth ehangach ohoni 
ac i sefydliadau eraill helpu i ddylanwadu ar bob agwedd o fywydau pobl yn lleol. 

Roedd parodrwydd aelodau’r fforwm iaith strategol sirol, Fforwm Iaith Ynys Môn, i 
weithio mewn partneriaeth â’r Cyngor i gyflawni’r strategaeth hybu yn allweddol. 

Sut aethpwyd ati i roi’r newidiadau ar waith? 

Mae gan strategaeth iaith y Cyngor feysydd blaenoriaeth ar gyfer 2021 – 2026 sef: 

1. Plant, pobl ifanc a’r teulu 
2. Y gweithle, gwasanaethau Cymraeg a’r seilwaith 
3. Y gymuned   

Mabwysiadodd Fforwm Iaith Ynys Môn feysydd blaenoriaeth y strategaeth hybu fel ei 
feysydd blaenoriaeth a sefydlwyd is-grwpiau thematig. Addaswyd cylch gorchwyl y 
fforwm yn 2023 i adlewyrchu blaenoriaethau’r strategaeth hybu. 

Cafwyd cefnogaeth i’r prosiect gan Grŵp Hyrwyddo’r Gymraeg y Cyngor sy’n cynnwys 
aelodau etholedig ac uwch swyddogion. 

Mae’r fforwm iaith yn cyfarfod pedair gwaith y flwyddyn. Mae’r tîm polisi a’r Gymraeg yn 

helpu gweinyddu’r cyfarfodydd hynny ac yn aelodau o grŵp llywio sy’n cyfarfod yn 

rheolaidd i gynllunio gwaith y fforwm. Mae swyddogion y Cyngor yn aelodau o’r is-

grwpiau canlynol: 

• Gweithleoedd (Cyngor yn arwain) 

• Addysg (Cyngor yn arwain) 

• Y gymuned a phobl ifanc 

• Plant a theuluoedd 

• Seilwaith a gwaddol 

 

Beth yw manteision y partneriaethau? 

Mae bod yn rhan o'r fforwm iaith a gweithio mewn partneriaeth yno yn rhoi'r cyfle i 
sefydliadau ar yr ynys i ddod at ei gilydd, ac i rannu arfer dda, i ddeall mwy am beth 
mae'r naill neu'r llall yn ei wneud. Ond yn bwysicach na hynny, i gyd-gynllunio a 
gweithio efo'i gilydd ar lefel ymarferol ac i wireddu prosiectau all wneud gwir 
wahaniaeth. 

Gall y fforwm fanteisio ar arbenigedd ac adnoddau un o'r prif bartneriaid - Menter Môn - 
i sicrhau cyllideb i’r fforwm iaith fel rhan o gais am arian grant cronfa ffyniant cyffredin 
Llywodraeth y DU. Mae’r arian hwn wedi caniatáu i’r fforwm gyflogi hwylusydd rhan 
amser i hyrwyddo ei ap defnydd iaith OgiOgi gyda rhieni a gofalwyr. 

Mae data meintiol yn dangos bod y niferoedd sy’n lawr lwytho ac yn defnyddio ap 
OgiOgi wedi cynyddu’n sylweddol ers i bartneriaid gydweithio yn strategol i’w hyrwyddo. 

Enghreifftiau o weithio mewn partneriaeth 

o Cofrestryddion y Cyngor yn rhannu deunyddiau’r fforwm iaith efo rhieni/gofalwyr 
wrth iddynt gofrestru genedigaethau 

o Cydweithio rhwng y Cyngor, Menter Môn a Dysgu Cymraeg Gogledd-orllewin i 
gynhyrchu adnodd i groesawu newydd ddyfodiaid i Ynys Môn. Mae copi hefyd 
wedi eu postio i bob eiddo yn y sir. 

o Cydweithio rhwng Menter Môn, Llwyddo’n Lleol, yr Urdd a’r Ffermwyr Ifanc i 
drefnu ‘penwythnos pobl ifanc’ fel rhan o Ŵyl Cefni 2024. Digwyddiad am ddim i 
bobl ifanc sydd wedi gadael yr ardal, yn cynnwys llety, gweithgareddau, 
tocynnau ac ati. Cyfle i brofi’r ŵyl a dysgu mwy am beth sy’n dylanwadu ar bobl 
ifanc i symud i ffwrdd. 

o Cydweithio rhwng Menter Môn a gwasanaethau plant a theuluoedd y Cyngor i 
gynnig cefnogaeth iaith Gymraeg (dysgu a magu hyder) i ddefnyddwyr clybiau 
ieuenctid. 

o Cydweithio rhwng gwasanaeth Dysgu Cyngor Môn, RhAG, swyddog siarter iaith 
Gwynedd a Môn a’r Mudiad Meithrin i greu adnodd yn hyrwyddo addysg cyfrwng 
Cymraeg. 

o Cydweithio rhwng Heddlu Gogledd Cymru, Gwasanaeth Tân ac Achub, Cyngor 
Môn a Menter Môn i gynnal tudalen Facebook. Cyrchfan i rannu gwybodaeth am 
weithgareddau hyrwyddo’r Gymraeg aelodau fforwm, ac eraill. 

o Cynnal digwyddiad i ddathlu deng mlynedd y fforwm iaith yn Sioe Môn 2024. 
Cynhyrchu deunyddiau yn crynhoi prif feysydd llwyddiant y fforwm a’u rhannu â 
mynychwyr. 

Pa gyngor fyddech chi’n ei gynnig i sefydliad sydd yn awyddus i fabwysiadau 
trefniadau tebyg? 

Er mwyn llwyddo, mae perthynas waith iach â rhanddeiliaid amlwg eraill yn eich ardal 
sy’n cyfrannu at ddatblygiad yr iaith yn hanfodol. Dyma restr o bartneriaid y Cyngor, ac 
mae nifer ohonynt yn gyrff cenedlaethol sy’n gweithredu ym mhob rhan o'r wlad: 

• Cadeirydd annibynnol  

• Bwrdd Iechyd Prifysgol Betsi Cadwaladr 

• Cyfoeth Naturiol Cymru 

• Cymdeithas Elusennol Ynys Môn 

• Cymdeithas Gemau’r Ynysoedd Ynys Môn 

• Cymdeithas yr Iaith 

• Dysgu Cymraeg Gogledd Orllewin 

• Ffermwyr Ifanc 

• Fforwm Prifathrawon Cynradd Môn (Cadeirydd) 

• Fforwm Prifathrawon Uwchradd Môn (Cadeirydd) 

• Grŵp Cynefin  

• Grŵp Llandrillo Menai 

https://indd.adobe.com/view/30d03eb9-b9bf-4641-8c5f-f19bf8ebc31b
https://www.facebook.com/profile.php?id=61567283969114

• Gwasanaeth Tân ac Achub Gogledd Cymru 

• GwE 

• Heddlu Gogledd Cymru 

• Llys Eisteddfod Môn 

• Llywodraeth Cymru 

• Medrwn Môn 

• Menter Iaith Môn 

• Menter Môn 

• Merched y Wawr  

• Môn CF 

• MônFM 

• Mudiad Meithrin 

• Prifysgol Bangor 

• RhAG (Rhieni dros Addysg Gymraeg) 

• Siarter Iaith Llywodraeth Cymru 

• Un Llais Cymru 

• Urdd 

 

Manylion cyswllt  

Sefydliad: Cyngor Sir Ynys Môn  

E-bost:  cymraeg@ynysmon.llyw.cymru 

Swyddog cyswllt: Ffreuer Owen, Rheolwr Polisi a’r Gymraeg  

Gwefan - Fforwm Iaith Ynys Môn 

 

 

mailto:cymraeg@ynysmon.llyw.cymru
https://www.ynysmon.llyw.cymru/cy/Cyngor/Iaith/Fforwm-Iaith-Ynys-Mon.aspx

